Vendim nr. 62, datë 05.07.2009


Kolegji i Gjykatës Kushtetuese të Republikës së Shqipërisë, i përbërë nga :
Sokol Sadushi,
Anëtar   i Gjykatës Kushtetuese

Admir Thanza,
Anëtar   i
“
“


Vitore Tusha,

Anëtare e
“
“


në datë 05.07.2009, mori në shqyrtim paraprak kërkesën me nr.62 Akti, që i përket:

K Ë R K U E S:      
SHOQËRIA TREGTARE “PËRMETI” SHPK 

O B J E K T I: 
Shfuqizimi si i papajtueshëm me Kushtetutën i vendimit nr.00-2008-878, datë 14.07.2008 të Kolegjit Civil të Gjykatës së Lartë (dhomë këshillimi).  


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Kërkuesi, Shoqëria Tregtare “Përmeti” Sh.p.k., është person juridik që ka filluar veprimtarinë e tij në vitin 1994, duke patur si objekt të aktivitetit të tij shfrytëzimin e burimeve të ujit natyral, mineral e të gazuar, prodhimin, ambalazhimin dhe tregtimin e këtij uji si dhe lëngjeve të tjera, etj. Me fillimin e aktivitetit kjo shoqëri ka investuar për ngritjen e një fabrike në vendburimet e Grykës së Këlcyrës. Gjatë trazirave të vitit 1997 ky investim është vjedhur e shkatërruar nga individë të paidentifikuar. 

Në vitin 2001 kërkuesi i është drejtuar me kërkesë-padi gjykatës, duke kërkuar detyrimin e Ministrisë së Financave të njohë dëmin e shkaktuar gjatë trazirave të muajit Mars 1997 e në vazhdim. Gjykata e Rrethit Gjyqësor Tiranë, me vendimin nr.196, datë 24.01.2002 ka vendosur njohjen e dëmit të shkaktuar palës paditëse në shumën 64.747.208 lekë. Ky vendim është lënë në fuqi nga Gjykata e Apelit Tiranë. 

Pas këtij gjykimi kërkuesi ka ngritur një padi të re, duke kërkuar tashmë detyrimin e Ministrisë së Financave të paguajë shumën prej 64.747.208 lekë, si rezultat i dëmit të shkaktuar gjatë trazirave të vitit 1997-1998, si dhe shpërblimin e dëmit, si rezultat i mospagimit të kësaj shume. 

Gjykata e Rrethit Gjyqësor Tiranë, me vendimin nr.6229, datë 01.11.2005, ka vendosur rrëzimin e kërkesë padisë. Ky vendim është lënë në fuqi nga Gjykata e Apelit Tiranë, me vendimin nr.290, datë 09.03.2007. Kolegji Civil i Gjykatës së Lartë, në dhomë këshillimi, me vendimin nr.00-2008-878, datë 14.07.2008 ka vendosur mospranimin e rekursit të paraqitur nga pala paditëse Shoqëria “Përmeti” Sh.p.k. 

Kërkuesi pretendon, përpara Gjykatës Kushtetuese, se vendimi i Kolegjit Civil të Gjykatës së Lartë është rezultat i një procesi të parregullt ligjor, duke parashtruar se, shkaqet e ngritura në rekurs janë nga ato të parashikuara nga neni 472 i K.Pr.Civile, shkelje të ligjit material dhe procedural, dhe në këto kushte ky kolegj duhej të kishte vendosur kalimin e çështjes për shqyrtim në seancë gjyqësore. 

Kolegji i Gjykatës Kushtetuese vlerëson, se pretendimet e kërkuesit janë haptazi të pabazuara. 

Gjykata Kushtetuese, me një jurisprudencë të konsoliduar në këtë drejtim, ka  vlerësuar se është kompetencë e Kolegjit të Gjykatës së Lartë të analizojë dhe vlerësojë në dhomë këshillimi nëse shkaqet e ngritura në rekurs janë në përputhje me kërkesat e ligjit. Neni 472 i K.Pr.Civile ka parashikuar shkaqet për të cilat mund të bëhet rekurs në Gjykatën e Lartë, kurse neni 480 i po këtij Kodi parashikon, se rekursi nuk pranohet në qoftë se bëhet për shkaqe të ndryshme nga ato që lejon ligji dhe se mospranimi i rekursit vendoset nga Kolegji në dhomën e këshilimit, pa pjesëmarrjen e palëve. 

Pra, në rast se Kolegji në dhomën e këshillimit krijon bindjen se shkaqet e ngritura në rekurs objektivisht nuk rezultojnë nga dosja gjyqësore, atëherë është në funksionin e tij të vendosë, në pajtim me kërkesat ligjore, mospranimin e çështjes për shqyrtim në seancë gjyqësore. Si përfundim, edhe në rastin konkret zgjidhja e çështjes me mospranim në dhomë këshillimi nuk i ka cenuar kërkuesit të drejtën për një proces të rregullt ligjor.
Sa më sipër, Kolegji i Gjykatës Kushtetuese konkludon se kërkesa nuk mund të pranohet për gjykim në seancë plenare. 

PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

